
Х И Т Р Е Ч Ё К Е Ҫ 

Юмах 

I 

Ёлёк-авал варианта 
Пулнӑ Кармал ятлӑ ял, 
Симӗс ешӗл улӑхра 
Емӗр ларнӑ ҫав Кармал. 

Ҫав Кармалӑн ҫынӗсен 
Ҫӑвӗ иртнӗ ӗҫсемпе. 
Сивӗ хӗлӗн кунӗсем 
Иртнӗ ӗҫкӗ-ҫикӗпе. 

Хура тӑпра ҫийӗнче 
Тырри пулнӑ пулмалла, 
Хӑмла ҫырли хушшинче 
Хӑмли пулнӑ сарӑлса. 

Кармал шывӗн сулхӑнпе 
Чиперленнӗ хӗрӗсем; 
Хура вӑрман сывлӑшпе 
Маггурланнӑ каччисем. 

Ҫимӗк ҫинчи вӑйӑсене 
Яшсем ахаль ирттермен; 
Сйктерен юрӑсене 
Шав итленӗ ватӑсем. 

Кӑҫалхи вӑйӑсенче 
Пӗр пуянӑн сар хӗрӗ, 
Вӗҫен чӗкеҫ евӗрлӗ, 
Шӑратнӑ , тет, юррине. 

Ҫавӑнпа та хӑйне те 
Чӗкеҫ ятлӑ хунӑ, тет. 



Ӑна ашшӗ-амӑш те 
Чӗкеҫ тесе чӗннӗ, тет 

Унӑн ашшӗ Уланки 
Ял пуҫӗ те, пёр пуян, 
Паттӑрӑн пек кӗлетки 
Ҫӳренӗ , тет, пёр капан. 

Хӑй Чӗкеҫне юратса, 
Икӗ хутлӑ шур пӳртне 
йӗри-тавра картапа 
й ӑ в ӑ ҫ пахчи ҫавӑрнӑ . 

Ҫав сат пахчи варринче 
Шӑнкӑртатса шыв юхнӑ, 
Ҫулла ҫав шыв хӗрринче 
Ирпе Чӗкеҫ ҫӑвӑннӑ . 

Хӗвел тухса сарличчен 
Вӑл тумланса юсаннӑ , 
Хура курак тӑриччен 
Тӗрӗ тума тытӑннӑ . 

Ҫавӑнпа вӑл пит хитре — 
Ҫут хӗвел пек ҫутӑлнӑ ; 
Унӑн чапӗ пур ҫӗрте 
Йӗри-тавра сарӑлнӑ . 

Унӑн сӑнӗ-сӑпатне 
Амӑш те ытарайман, 
Ун пек хитре хӗрсене 
Урӑх ниҫта яш курман. 

Ӑна арӑм тӑвасшӑн 
Нумай каччӑ уйланӑ , 
Ана кин те тӑвасшӑн 
Нумайӑшӗ хапсӑннӑ . 

Анчах ашшӗ тӑхтама 
Шухӑшлать, тет, кӑҫала, 
Ҫавӑнпа та никама 
Сӑмах паман ку ҫура. 



* * 
* 

Иртрӗҫ ҫимӗк вӑййисем, 
Тухрӗ халӑх ут ҫине; 
Кармалӑн улӑхӗсем 
Тулнӑ ут ҫулансемпе. 

Шап-шур халӑх ут ҫулать, 
Унта-кунта ҫын сасси; 
Ҫава вӑш-вӑш вӑшкӑнать, 
Улӑхӗпе ун сасси. 

Халӑх ҫӑмӑл калаҫать, 
Пур ҫын чунӗ хӗпӗртет; 
Хӗвел кулса ҫутатать, 
Ҫулнӑ утта типӗтет. 

Вӑрман пуҫне пӗшкӗртсе 
Сивӗ сывлӑш кӑларать, 
Ут ҫулакан ҫынсене 
Тартан-шуртан хӑтарать. 

Утӑ ҫулнӑ вӑхӑтра 
Сехет иртни сисӗнмест, 
Ҫуллахи ӗҫ кунсенче 
Халӑх ахаль ҫӳремест. 

Илья кунӗ ҫитиччен 
Кармал ӗҫчен ҫынӗсем 
Лайӑх типнӗ утӑран 
Хывнӑ пысӑк капанеем. 

Утӑ пӗтсен тыр вырма 
Хура халӑх вӗҫтерет, 
Ир тӑма та каҫ выртма 
Ҫав вӑхӑта хисеплет; 

Ирпе ирех ун чухне 
Халӑх уя чуптарать, 
Вӑл каҫхине килнине 
Хӑлха илтсе ҫеҫ юлать. 

Ылттӑн курнан ырашсем 
Шӑтӑрт-шӑтӑрт каслаҫҫӗ , 
Каҫаллапа кӗлтисем 
Ҫӗмел пулса лараҫҫӗ . 

Ёлӗк халӑх васкаеа 
Тырӑ вырнӑ эрнипе, 
Эрнекуна уяса 
Ҫав кун каннӑ кунӗпе. 

Ҫав эрнекун ваттисем 
Тухса ларнӑ урама, 
Епле тырӑ-пулӑсем 
Пулни ҫинчен калаҫма. 

Вёсен чипер хӗрӗоем 
Е ҫӳренӗ вӑрмана, 
Уҫ сывлӑшра илӗхсе 
Ҫырла-мӑйӑр пуҫтарма; 

Е ҫӳренӗ шыв хӗрне, 
Кӗпе ҫуса тасатма, 
Кайран анасем ҫинче 
Ҫуттӑн-шуррӑн курӑнма; 

Пирӗн хитре Чӗкеҫ те 
Ҫапла кайнӑ пахчана, 
Юхса выртан шыв хёрне, 
Кӗпе ҫуса тасатма. 

Хёвел пӑхать шӑратса, 
Ҫил-шав, кӗр-кар ним те ҫук, 
Кайӑк юрра юратса 
Юрлаканӗ пӗри ҫук. 

* 

* 

Каҫалла та сулӑнать, 
Уланкийӗ.н хӗрӗ ҫук; 
Хёвел анать, каҫ пулать, 
Уланкийӗн хӗрӗ ҫук. 

Уланки туе аптӑрать, 
Ынмӗн тума пӗлменпе 



Ик пӗҫҫине шарт ҫапать 
Хӑйӗн тачка аллипе. 

Ҫынсем патне Уланки 
Хӑй арӑмне чуптарать: 
«Пирӗн Чӗкеҫе курман-и?» 
Тесе ӑна ыйттарать. 

Килтен киле чупкалать, 
Арӑм ҫӳрет васкаса. 
Пуринчен те ыйткалать 
Пырёпеле хашлатса: 

«Пирӗн Чӗкеҫе курман-и? 
Киле пыман вӑл паян... 
Ах, ах ӑна шырани!.. 
Чӗре сикет, ахаль мар...» 

Хӑвармарӗ пёр кил те 
Ялта кӗрее тухманни; 
Анчах нихӑш пӳртре те 
Тупӑнмарӗ шырани. 

Вара кӗтӳҫ пӳртнелле 
Чупса кайрӗ васкаса. 
Кӗтӳҫ ӗнтӗ пӗлмелле, 
Тесе пырать шутласа. 

Вӗсем уйра кунӗпе, 
Вӗсем нумай курмалла, 
Тесе кӗрет пӳртнелле; 
Сӑмах хушать ыйтмалла: 

«Эсир уйра, ӗҫкейсем, 
Пирӗн Чӗкеҫе курман-и? 
Манӑн ӗнтӗ пӗр сиртен 
Анчах юлнӑ ыйтманни». 

Кӗтӳҫ пӳрчӗ пӗчӗк пӳрт 
Хӑй ҫутипе ҫуталать, 
Кӑптӑр-кӑптӑр тӗпелте 
Пӗчӗк сӗтел курӑнать. 



Ҫав сӗтелӗн айӗнче 
Хура кушак мӑрлатать, 
Пуян арӑм киличчен 
Хӑлхи урлӑ пит ҫӑвать. 

Пуян арӑмӗ ыйтсанах 
Кӗтӳҫ шӑппӑн тапратать: 
«Кӑнтӑр апачӗ тусан, 
Куртӑм ӑна мӗокӗне 

Сӑнсӑр кайӑк чӗрнинче, 
Калама та хӑрушӑ ! 
Палан варӗ еннелле 
Вӗҫсе кайрӗ унпала , 

Кайӑк пырать ӳпле пек, 
Ч а л ӑ ш пулӗ ҫунатти; 
Хашканӑ чух кӑвар пек 
Хӗрлӗн курнать пӗсехи». 

Пуян арӑм ҫавӑнтах 
Ансӑр ӳкет урайне: 
«Ах, мӗн пулчӗ, тур ҫырлах», 
Тесе йӗрет куҫҫульпе. 

* • 
* 

Ҫурӑмпуҫӗ катара.. . 
Ҫӳлти пӗлӗт кӑн-кӑвак... 
Кармал ҫынсем ыйӑхра, 
Ҫывӑраҫҫӗ вилнӗ пек. 

Уланкинӗн хуйхӑпа 
Куҫӗ мӑч та хупӑнмасть, 
Вӑл хӑй хуйхи-суйхипе 
Ҫӗрӗпе те ҫывӑрмасть. 

Ёмӗр пёр пек уттипе 
Тухрӗ хӑйӗн килкартне, 
Хура пысӑк куҫӗпе 
Пӑхрӗ пӗлӗт ҫинелле. 

Ҫут ҫӑлтӑрсем ҫунаҫҫӗ, 
Пытанмалла выляҫҫӗ, 



Яр-яр ҫӳлтен анаҫҫӗ, 
Сассӑр юрӑ юрлаҫҫӗ: 

«Ҫӗрӗн пӗчӗк ҫынӗсем, 
Темле хуйхӑ пуссан та, 
Ан юхтарӑр куҫҫуле 
Ытла йывӑр пулсан та. 

Эсӗр унта кулянни 
Пирӗн чуна сиктерет, 
Пире сирӗн макӑрни 
Урӑх ҫӗре вӗҫтерет. 

Эпӗр сире хӗрхенсе 
Пӗчӗк ҫутӑ паратпӑр: 
Хамӑр пӗчӗк пиччене 
Пулӑшмашкӑн ыйтатпӑр. 

Ан кулянӑр, халӑхсем, 
Ыр ыйхӑпа ҫывӑрӑр. 
Эпӗр сире, мӗскӗнсем, 
Пурӑннӑ чух пӑрахмӑпӑр» 

Уланки тус ҫав юрра 
Хӑлхисемпе илтеймест, 
Чӗрипеле кулянса 
Лайӑххӑнах вӑл сисет. 

Ырӑ юрри ҫӑлтӑрсен, 
Эпӗр пӗлмен вӑйӗпе, 
Лӑплантарчӗ хуйхинчен 
Уланкийӗн чӗрине. 

Ҫӑмӑлланчӗ Уланки, 
Килкартинче уткалать... 
Сасартӑк кӑвак хуппи 
Уҫӑлать те хупӑнать. 

Уланки тус ҫавӑнтах: 
«Хӗр тупӑнтӑр»,—теейчӗ , 
Унтан пӳртне каяллах 
Темён тума кӗрейчӗ . 



Ҫурӑмпуҫӗ хӗрелет, 
Тул ҫутӑлать кӑшт тӑрсан, 
Ҫӑлтӑр яр-яр ӳккелет... 
Хӗвел ҫути палӑрать... 

Уланкийӗн тарҫисем 
Ҫитрӗҫ юланутсемпе; 
Чӗнсе килчӗҫ ҫав ҫынсем 
Юмӑҫ-тухатмӑшсене. 

Пур таврари ялсенчен 
Пуҫтарӑнчӗҫ лешӗсем: 
Пёр-пӗринчен чӗлхеҫсен 
Ирттереҫҫӗ чӗлхисем... 

* * 
* 

Хура вӑрман, сӗм вӑрман, 
Янрать, кӗрлет ун варри, 
Тӑрсан, тӑрсан пӑртакран 
Ҫатӑртатать ҫатраки. 

Ҫул пур ҫӗртен, ҫук ҫӗртен 
Ҫичӗ юлан вӗҫтерет; 
Шӑши тухман ҫӗрсенчен 
Вӑл тухать те, сиктерет. 

Пурин лаши хашлатать, 
Сӑмсипеле хартлатать; 
Пурне те ҫын васкатать, 
Пырсан-лырсан ҫаптарать. 

Усалсен пек ҫынӗсен 
Ҫӳҫ-пуҫӗсем вӗҫеҫҫӗ; 
Вёсен тискер куҫсенчен 
Вутиа кӑвар сикеҫҫё. 

Куҫӗсемпе ҫӳлелле 
Пӑхаҫҫӗ те, кайӑк ҫук; 
Кӑвак сӑмсисемпеле 
Шӑршлаҫҫӗ те, шӑрши ҫук. 

Хӑйсен вӗҫкӗн шухӑшпе 
Ҫав кайӑка кураҫҫӗ , 



Чӗлхе ҫине шаннипе 
Ана вӗсем тупаҫҫӗ. 

Сиктереҫҫӗ сиккипе 
Шӑп сывлӑша янратса, 
Хура вӑрман' варрипе 
Хӑйсем тӗллӗн ҫул туса. 

Пӗр-пӗринпе калаҫса, 
Пыреан-пырсан кулаҫҫӗ, 
Пурте пӗрле ахӑрса, 
Асамӑҫ юрри юрлаҫҫӗ: 

«Ҫитмӗл ултӑ ҫырмана 
Кӗрсе тухса каҫӑпӑр, 
Ҫитмӗл ҫиччӗмӗш варта 
Ҫав кайӑка тытӑпӑр. 

Шуйттан чарсан шырама, 
Унтан та хӑрамӑпӑр; 
Арҫури аташтарсан, 
Тытӑпӑр та ҫакӑпӑр. 

Сик, сик, лашам, сик лашам, 
Палан варӗ еннелле, 
Вӗҫ, вӗҫ, лашам, вӗҫ лашам, 
Каҫ пуличчен ҫитмелле. 

Каҫ пуличчен ҫитӗпӗр, 
Ҫав кайӑка тытӑпӑр; 
Шывсӑр-мӗнсӗр пёҫерёпӗр, 
Шӑмми-мӗнӗпе ҫийӗпӗр». 

Хура вӑрман, сӗм вӑрман, 
Янрать, кӗрлет ун варри, 
Тарсан, тӑрсан пӑртакран, 
Ҫатӑртатать ҫатраки. 

Ҫул пур ҫӗртен, ҫук ҫӗртен, 
Ҫичӗ юлан вӗҫтерет, 
Шӑши тухман ҫӗрсенчен 
Вӑл тухать те сиктерет. 

Пурин лаши хашлатать, 
Сӑмсипеле хартлатать, 
Пурне те ҫын васкатать, 
Пырсан-пырсан ҫаптарать. 

* • * 
* 

Хӗвел каҫа сулӑнать, 
Сӑрт хыҫнелле пытанать; 
Сулхӑнланать сӗм вӑрман,, 
Уҫӑ сывлӑм палӑрать . 

Сӗм вӑрманӑн ачисем 
йӑвисене кӗреҫҫӗ ; 
Чӑри-чӑри кайӑксем 
Юр юрласа вӗҫмеҫҫӗ. 

Каҫхи хӗвел ылттӑн пек, 
й ӑ в ӑ ҫ витӗр курӑнать, 
Сарӑ вӗҫен кайӑк пек 
Унӑн ҫути вӑй вылять. 

Пӗр саеӑсӑр вӑй вылять 
Каҫхи хӗвелӗн ҫути: 
Нӳрлӗ сывлӑш палӑртать 
Симӗс йӑвӑҫӑн ҫулҫи. 

Хӗвел анчӗ сӑрт хыҫне, 
Тӗттӗмленчӗ варианта ; 
Пёр сас-хура ун чухне 
Илтӗниест ҫав ҫавӑнта. 

Шӑпах тӑрать сӗм вӑриан : 

Пӗр-ик сехет ҫавӑн пек; 
й ы т ӑ сасси катаран 
Илтӗнкелет йӗнӗ пек. 

Качамӑчи енӗнчен 
В ӑ р и а н янтра пуҫларӗ; 
Сывлӑш ырӑ ыйхинчен 
Вӑранма та тапратрӗ . 

Ухӗ сасси евӗрлӗ 
Теискер саоси янӑрать. 



Пур ҫӗрте те ҫав тӗрлӗ 
Хӑр|ӑк-шанкӑ шартлатать . 

Ҫаврӑнаҫҫӗ пӗр ҫӗртех 
Ҫиччён лашаллӑокерсем: 
Пӗр шӑм урлӑ пёрмаях 
Каҫкалаҫҫӗ мӗокӗнсем. 

Унтан вара майӗпе 
Лашисене кӑкарчӗҫ, 
Шӑппӑн ҫеҫ пӗр-пӗринпе 
Темӗн сӑмах пуплерӗҫ. 

Акӑ кӑвайт хураҫҫӗ 
Акӑш-макӑш хӑрӑкран, 
Пуҫтарӑнчӗҫ, тӑраҫҫӗ 
Аяккарах ҫав вутран. 

Ах, унччен те пулмарӗ , 
Ҫӑтӑр-ҫатӑр тутарса, 
Ахӑрса темскер кайрӗ 
Йӑвӑҫсене хуҫайса. 

Ҫӑтӑр-ҫатӑр тутарсан, 
Ҫынсем пуҫа ҫӗклерӗҫ, 
Вӑл чарӑнма пуҫласан, 
Тутисене елпӗртрӗҫ. 

«Акӑ сана арҫури»,— 
Тенӗ сасӑ илтӗнчӗ,— 
«Шултра тӑвар муклашки 
Санӑн вӑйна ҫӗнтерчӗ». 

Утсем ҫине утланчӗҫ 
Ҫав ҫӗрлехи маттурсем; 
Вут хёрёнчен тапранчёҫ 
Вёсен самӑр лашисем. 

* * 
* 

Уйӑх тухрӗ, хӑпарчё, 
Шур ҫутӑпа ҫутатать; 
Тӗнче тӗксӗм палӑрчё, 
Юмахри пек курӑнать. 



Уйӑх шӑвать кулянса 
Кӑвак пӗлӗт тӑршшӗпе, 
Пирӗн ҫӗре сыхласа 
ГТуҫне пӗкет хӗрхенсе. 

Тӗнче шӑпах ҫывӑрать, 
Ывӑннипе вӑл канать; 
Таҫта лаша тулхӑрать: 
Мёокерле ҫын ҫул каять?.. 

Пушкӑрт пусси патӗнче 
Ав, мӗлкесем куҫаҫҫӗ, 
Кӑвакал шурӗ енчен 
Сиккипеле каяҫҫӗ . 

Хура пусӑ уйӗнче 
Ертсе ҫулӗ хӑй пырать: 
Сухаланӑ ҫӗр хушшинче 
Вӑл ҫап-ҫутӑ курӑнать. 

Сиюкипеле сиктерсе 
Вӑрмайпала пыраҫҫӗ . 
Лашисене хистесе 
Вӑйран-халран каяҫҫӗ . 

Лашисенӗн ӑшӗсем 
Шыв тумламсӑр ҫунаҫҫӗ. 
Хӑйсен те ҫӑварӗсем 
Темӗн пек ӗҫме ыйтаҫҫӗ. 

Ҫавна кусем астуса, 
Ҫаптӳлек кӳлли еннелле 
Лашисене ҫавӑрса, 
Чуптараҫҫӗ сиккипе. 

Ҫамак тавраш хӑртнинче 
Ҫаптӳлек кӳлли курӑнать; 
Хӗрлӗ хӑва пӗр енче 
Кашла-кашла хумханать. 

Уйӑх мӗлки пашалу пек 
Кӳлӗ тӑрӑх ярӑнать, 
Кӳлли пысӑк кантӑк пек, 
Курӑк ӑшӗнче ҫутӑлать. 



Пирӗн ҫич чӗлхеҫӗсем 
Ҫитрӗҫ унта чуптарса, 
Лашисене мӗокӗнсем 
Шӑвараҫҫӗ астуса. 

Хӗрлӗ хӑва варринчен 
Тухать кайӑк-кӑвакал, 
Куҫа хупса иличчен 
Кӳлле каҫать кӑвакал. 

Ярӑнать те, чӑмать те, 
Пӗтӗм кӳлле ҫавӑрнать. 
Тӗкё уйӑх ҫутипе 
йӑлтӑр-йӑлтӑр ҫеҫ тӑвать. 

Кӳлӗ хӗрне тӑсӑлса 
Асамӑҫсем выртаҫҫӗ, 
Шыва ланкӑртаттарса 
Тутисемпе туртаҫҫӗ. 

Ёҫрӗҫӗ те тӑранчӗҫ, 
Тӑрас тесе уйлаҫҫӗ, 
Анчах пӗри те тӑмарӗҫ, 
Пурте шыва каяҫҫӗ... 

Шурут ҫырми варринче 
Шур шӑмӑсем выртаҫҫӗ, 
Кӗрку-ннехи ҫӗрсенче 
Вилнӗ ҫын пек курнаҫҫӗ. 

Пирӗн патри чӑвашсем 
Унтан ҫёрле иртмеҫҫё; 
Вёсен шӑмӑсӑр чӗлхисем 
Темён те пёр пуплеҫҫӗ . 

Чи ҫурҫёрён тёлӗнче 
Ҫичӗ юлан тухаҫҫӗ, 
Хура шӑрчӑк уйӗнче 
Каллё-маллё чупаҫҫё. 

Карланкипе хӑртлатса 
Пырсан-пырсан макраҫҫё, 
Пӑсӑк саспа кулянса, 
Хуйхӑ юрри юрлаҫҫӗ: 



«Пурӑныӑ чух пурнтӑмӑр, 
Усал нумай турӑмӑр, 
Вилсен асапа кӗтӗмӗр, 
Шыври усал пултӑмӑр. 

Кунӗн-ҫӗрӗн вут ҫинче, 
Чӗлхе ҫинче ҫакӑнса, 
Ҫак мӑн ҫӗрӗн айӗнче 
Пурӑнатпӑр макӑрса. 

Шурут ҫырми лакӑмне 
Пирӗн утсем тӑрӑннӑ , 
Типӗ ҫырма тӗпӗнче 
Выҫӑ пирки касӑлнӑ . 

Чӗрёллех шыв усалё 
Илчӗ хитре Чӗкеҫшён, 
Тытрё кайӑк кӑвакалё 
Ҫаптӳлек кӳлли шывёшӗн». 

Ҫапла вёсем юрласа, 
Чи ҫӳрҫёрён тёлёнче, 
Лащисемпе кустарса 
Ҫӳреҫҫё вар патӗнче. 

Хӑямат енчен-и тен 
Вёҫет килет текерлӗк, 
Юрлать ҫынсем чарӑнсан 
Чёрё шуйттан евӗрлӗ: 

«Пурӑннӑ чух ёҫёрте 
Сире кам пулӑшатчӗ? 
Сирӗн усал пӑсташӑрта 
Кам вӑй сире паратчё? 

Ватӑлнипе, супнипе 
Хӑвӑра хӑвӑр пётертёр, 
Хӑвӑр чӗлхе пӗлнипе 
Кам вӑйлине пёлмерёр. 

Палан варне тупрӑр-и, 
Хай кайӑка тытрӑр-и; 
Пуян хӗрне ҫӑлтӑр-и, 
К ӑ к ш ӑ м п а мул илтӗр-и?» 



Шӑмӑш автанӗ авӑтать, 
Шӑп ҫурҫӗре пӗлтерет, 
Куҫран-пуҫран ҫухалать 
Ҫынӗсемпе текерлӗк. 

Шурут ҫырми варринче 
Шӑмӑсем ҫеҫ курнаҫҫӗ, 
Хавшак ҫынсен чунсене 
Хӑратса ҫеҫ выртаҫҫӗ. 

I I 

Кармал ялӗ аслӑ ял: 
Пуян та пур, чуххи те, 
Аннӑ халӑх ӗҫӗсем 
Пӗтӗм пысӑк ялӗпе. 

Аҫта кирлӗ сат пахчи 
Сулхӑн туса кашлатать, 
Вёсен ҫимӗҫӗн шӑрши 
йӗри-тавра сарӑлать. 

Пускиллийӗ варсемпе 
Пускилсенчен уйӑрлать, 
Ҫапах та пӗр-пӗринпе 
Ёҫсе-ҫиме хутшӑнать. 

Анаткасра пурӑннӑ 
Амӑшёпе Юманкка, 
Маттур ача ҫав пулнӑ 
Ялти тӑлӑх Юманкка. 

Еҫ ӗҫлеме юратнӑ , 
й ӑ в а ш пулма тӑрӑшнӑ , 
Ырӑ ҫынпа паллашнӑ , 
Усал ҫынтан уйӑрлнӑ . 

Хальччен ҫынна култарман, 
Ури ҫине пустарман; 
Вӑл тӑшмана тапӑнсан, 
Унтан тӑшман тарайман. 

Ҫиленсессӗн ҫӗлен пек, 
Куҫпа ҫиҫӗм ҫиҫтерет; 



К ӑ м ӑ л л ӑ чух, кӑльӑк пек, 
Ҫын чӗрине ҫемҫетет. 

Кутник сакки сарлакӑш 
Хулпуҫҫийӗ курӑнать, 
Улӑп пӗвӗ пысӑкӑш 
Кӗлеткийӗ курӑнать. 

Сарӑ хӗрсен вӑйӑра 
Пӗр ун ҫинчен куҫ каймасть. 
Вӑл юрланӑ вӑхӑтра 
Ялта пӗр ҫын ҫывӑрмасть. 

Юр юрлама тапратсан, 
Тупӑкри ҫын чӗрӗлет, 
Калаҫмашкӑн пуҫласан, 
Ватӑ ҫынтан ирттерет. 

Сарӑ ҫӳҫӗн кӑтрисем 
Пӗтӗм хӗре пӑхтарать, 
Хӗрлӗ пичӗ-куҫӗсем 
Ҫине пӑхсан, сӑн курнать. 

Пуринчен те ытларах 
Чӗкеҫ ӑна юратать, 
Пуринчен те нумайрах 
Унпала вӑл вӑй вылять. 

Юманкка та Чӗкеҫе 
Питӗ хытӑ юратать. 
Вӑйӑра Чӗкеҫ еннелле 
Вӑл йӑпшӑнать, сулӑнать. 

Анаткасра пӗлеҫҫӗ , 
Вӗсем ҫапла иккенне, 
Анчах ним те чёнмеҫҫӗ 
Иккӗшне те савнипе. 

* * 
* 

Хитре Чӗкеҫ ҫухалсан, 
Вӑл ҫухални ирпеле, 
Тул ҫутӑлнӑ-ҫутӑлман 
Сарӑлнӑ ялӗпеле. 



Тыр вырма та каяҫҫӗ 
Кармал ӗҫчен ҫынӗсем, 
Ун ҫинчен ҫеҫ шавлаҫҫӗ 
Шӑмсӑр-мӗнсӗр чӗлхесем. 

Уланки хӗрӗ ҫӗтнине 
Анаткасра пӗлеҫҫӗ, 
Ана кайӑк тытнине 
Темскерле те пуплеҫҫӗ. 

Юманнканӑн хӑлхине 
Ҫав сӑмахсем кӗреҫҫӗ, 
Унӑн вӗри чӗрине 
Ҫите, ҫите тивеҫҫӗ. 

— «Ах, чунӑмҫӑм, шухӑ чун, 
Епле пулас, мӗн тӑвас? 
Ах, юратнӑ савниҫӗм, 
Епле сана ман ҫӑлас?» 

Анкӗ-минкӗ пуҫӗнче 
Ҫав шухӑшсем ҫӳреҫҫӗ, 
Унӑн куҫӗ умӗнче 
Иртнӗ кунсем иртеҫҫӗ. 

Лайӑхрах ыйтса пӗлем, 
Ӑспа пуҫра ҫавӑрам, 
Унтан вара ӗненем. 
Пӳлӗхҫие пуҫҫапам, 

Пӳлӗхҫие кӗлтӑвам 
Чӑтма вӑй-хал памашкӑн, 
Пулушӑмран ыйткалам 
Шырама пулӑшмашкӑн. 

Чӗркуҫленет, пуҫҫапать, 
Пӳлӗхҫие кӗлтӑвать. 
Вӗри куҫҫуль юхтарать, 
Пёр сехетрен тин тӑрать. 

Тӑрать те вӑл чуптарать 
Ҫырма пуҫӗ пускилне, 
Сасартӑк кӗрсе тӑрать 
Пулушӑм пӗчӗк пӳртне. 



«А, Юманкка, килех!» 
Теет ӑна пулушӑм; 
«Тӗпелерех иртейсем», 
Чӗнет ӑна пулушӑм. 

Пулушӑм вӑл чӗлхеҫ мар, 
Ҫапах чиртен тӳрлетет, 
Вӑл асамӑҫ-юмӑҫ мар, 
Ҫапах тем те пёр пӗлет. 

Юманкка хӑй хуйхине 
Калать ӑна хӑлхинчен, 
Мӗскерле тумаллине 
Ыйтать пӗтӗм чӗринчен. 

Пулушӑмӗ ырӑ ҫын, 
Ҫавна курсан хӗрхенчӗ, 
Епле тупасси ҫинчен 
Кала , кала пӗлтерчӗ. 

Ҫӑмӑлланчӗ Юманкка, 
Пулушӑма тав турӗ . 
Унтан вара каялла 
Анаткаса уттарчӗ . 

* * 

Тавлӑ ҫӗр уййи варианта 
Уҫланкӑ пек курӑнать; 
йӗлме-ҫӳҫе йӗри-тавра 
Симӗсленсе сарӑлать. 

Паян хӗвел шӑратса 
Хура пусса ҫунтарать, 
Ҫулти ҫынна тарлатса 
Вӑйран-халран кайтарать. 

Ҫапах виҫҫӗн вӑрмантан 
Тухаҫҫӗ те утаҫҫӗ, 
Вӑрман виттӗр тавраран, 
Тавлӑ ҫӗр урлӑ каяҫҫӗ . 

Кӗл пек тӑпра ҫийӗнчен 
Вӑкӑрсем пек утаҫҫӗ, 



Пуринӗн те аллинче 
Алтуйисем выляҫҫӗ. 

Хӗ-ел пӑхать шӑратса, 
Ҫил-шав, кёр-кар ним те ҫук, 
Кайӑк юрра юратса 
Юрлаканӗ пӗри ҫук. 

Виҫ ҫын ҫеҫ Тавлӑ ҫӗре 
Янтратаҫҫӗ калаҫса. 
Сасартӑк вёсен ҫине 
Тусан пырать йӑванса. 

Ҫавраҫилӗн варринче 
Вӗсем курчӗҫ пӗр пукан; 
Ҫав пуканӑн ҫийӗнче 
Пӗр ҫын ларать, чӗр шуйттан, 

Чике тӑршшӗ ватӑ ҫын 
Вут пек хӗрлӗ сухалпа, 
Мӑйракисем ҫӗр вӑкӑрин 
Юплӗ-юплӗ чармака. 

«Катӑк пуртӑ, е ҫӗҫӗ, 
Тимӗр карта тӗлнех пул»,— 
Пӗри ҫапла терӗ те, 
Хӑйсен ҫулпе утрӗҫӗ. 

Вӗри тусан ҫавӑнтах 
Саланма та пуҫларӗ, 
Шуйттанӗ те пӑччувах 
Таҫталла кӗрсе кайрӗ . 

Ҫул ҫыннисем Кармалтан 
Тухнӑ ӗнер ирпеле, 
Вӗсем ҫавӑ вӑхӑтран 
Утнӑ ҫӗрӗ-ҫӗрӗпе. 

Хӑйсем Тавлӑ ҫӗр уйпе 
Яра-яра пусаҫҫӗ, 
Хырӑмӗсем хыр ҫинче 
Ула-ула лараҫҫӗ . 

Вёсен ҫулӗ хӗрринче 
Улма йӑвӑҫ курӑнать, 
Ҫаврака сулхӑнӗпе 
Хӑй айнелле йыхӑрать. 

Ҫавӑнпа ун сулхӑнне 
Ҫаксем пырса лараҫҫӗ , 
Хутаҫҫинчи ҫӑкӑрне, 
Кӑларчӗҫ те чӑмлаҫҫӗ . 

й ӑ в ӑ ҫ ҫинче улмисем 
Ҫиме анчах чӗнеҫҫӗ, 
Анчах тӑнлӑ чӑвашсем 
Спаосӑр улма ҫимеҫҫӗ. 

* * 
* 

Апатланса тӑранчёҫ 
Вӑрӑм ҫулӑн ҫыннисем, 
Паттӑрсем пек тапранчӗҫ 
Каллех утма маттурсем. 

Хитререх те пысӑкрах 
Вӑта ҫӗрӗнчи маттурё, 
Иккӗшёнчен ҫӑмӑлрах 
Утать унӑн урийӗ. 

Вӑл витерсе калаҫать, 
Темскер тума вӗрентет, 
Йӗри-тавра пӑхкалать, 
Куҫне-пуҫне вылятать. 

Ҫавӑ пулать Юманкка. 
Иккӗшӗ — юлташӗсем, 
Матенпеле Улянкка,— 
Ун пиччӗшён ывӑльеем. 

Вӑл вӗсене юлташа 
Илнӗ хӑйпе ҫул ҫине; 
Лешсем те асанмалӑх 
Пулӑшаҫҫӗ тӑванне. 

Ҫапла вӗсем утаҫҫӗ 
Питӗ хытӑ васкаса; 



Курӑнми те пулаҫҫӗ, 
Вӑрманалла пӑрӑнса. 

Хӗвел пӑхать пӗҫертсе, 
Тӗнче тӗтрен курӑнать; 
Вӑрман, сулхӑн ӳкерсе, 
Хӑй айнелле йӑхӑрать. 

Хӗвел хытӑ шӑратсан, 
Ирӗксӗрех ӳпкелӗн, 
Пӑтӑр-пӑтӑр тар тухсан, 
Каҫ пуласса ҫеҫ кӗтӗн. 

Анчах хӗвел вӑхӑтсӑр 
Анса лармасть сӑрт хыҫне, 
Каҫ та ҫаплах вӑхӑтсӑр 
Килмест уҫӑ сывлӑшпе. 

Паянхи кун улшӑнчӗ : 
Хӗвел кӑнтӑр тӗлӗнче 
Катӑлмашкӑн пӗр енчен 
Кӑштӑн-кӑштӑн тытӑнчӗ-

Вупӑр карчӑк шутланӑ 
Хӗвел пуҫне ҫимешкӗн: 
Патак ҫине утланнӑ 
Хӗвел патне вӗҫмешкӗн, 

Хӗвел патне ҫитнӗ те, 
Кавле-кавле ҫутта ҫиет, 
Пӗтӗм ҫутӑ тӗнчене 
Ҫӑварёпе хӑратать. 

«Тӗнче ӗнтӗ пӗтет пуль!»— 
Тесе ҫынсем пуплеҫҫӗ; 
«Юлашки кун ҫитрӗ пуль!»— 
Тесе уйран кӗреҫҫӗ. 

Юманккапа юлташсем 
Тӗттӗм пирки чарӑнчӗҫ: 
«Сӗм-сӗмеккем, сӗмеккем, 
Ҫав карчӑка ҫи!» — терӗҫ-



Вӗсем ҫапла каласан, 
Хӗвел пӑхма пуҫларӗ; 
Хӑйсем каллех пӑртакран 
Кайрӗҫ каяс ҫулӗпе. 

Тӗттӗмленчӗ, каҫ пулчӗ, 
Пӗтӗм тӗнче лӑпланчӗ , 
Ш ӑ р ӑ х сывлӑш уҫӑлчӗ , 
Вӗри ӑшӑ лӗпленчӗ . 

Такӑр, яка ҫулпала, 
Сӗм вӑрманӑн тӑршшӗпе 
Виҫӗ маттур каҫпала 
Пыраҫ пысӑк уттипе. 

Хаштин-хаштин хашлатса 
Вӗри ҫӗлен вӗҫтерет, 
Сывлӑш тӑрӑх ярӑнса, 
Хӗрлӗ хӗлхем ӳкерет. 

Ҫул ҫыннисем пуплеҫҫӗ, 
Сасӑ туса утаҫҫӗ; 
Пуҫӗсене ҫӗклеҫҫӗ, 
Ҫавна курах каяҫҫӗ . 

«Ку ҫӗлене антарас, 
Улталама ярас мар, 
Яш-кӗрӗме ыр тӑвас, 
Илӗртмешкӗн парас мар», 

Шикленмесӗр каларӗ 
Юманкка ҫав сӑмаха. 
Катӑк ҫӗҫӗ кӑларчӗ , 
Сулахайпа каялла . 

Сылтӑм хулпуҫҫи урлӑ 
Ҫав ҫӗҫҫине пӑрахрӗ , 
Сулахай алли урлӑ 
Сурса ҫапла каларӗ : 

«Вӗри ҫӗлен вут ҫӗлен, 
Ан ҫакӑнта, вут ҫӗлен. 



Улталаса яшсене 
Ан ҫӳре эс ӳлӗмрен!» 

Вӗри ҫӗлен ҫавӑнтах 
Укет ҫиҫӗм ҫиҫнӗ пек, 
Юманккаран кайрарах 
Упаленет шуйттан пек. 

Юманкка пӗр юлташне 
Пилеш хулӑ кастарать, 
Унтан катӑк ҫӗҫҫине 
Хулли вӗҫне ҫыхтарать. 

Вара хулла тытать те 
Вут ҫӗлене ҫаптарать, 
Вут ҫӗленӗн ҫурӑмне 
Кастарать те кастарать! 

Вӗри ҫӗлен пилӗкӗ 
Ҫип пек ҫеҫ тӑрса юлать, 
Унӑн вӑйӗ-тёрекӗ 
Хӗртнӗҫем пӗтсе ларать. 

Ыйтать ҫӗлен пулӑшу, 
Юманккана йӑлӑнать, 
Лешӗ парать пулӑшу: 
Кастарать те кастарать. 

«Сире чӗррӗн ярсассӑн, 
Эсир ҫиччӗн тухатӑр»,— 
Тесе ӑна хуллипе 
Ҫатлаттарчӗ-вӗлерчӗ . 

* * 
* 

Юманккапа юлташсем 
Кунӗн-ҫӗрӗн утаҫҫӗ, 
Ҫапах алли-урисем 
Пирӗнни пек ырмаҫҫӗ , 

Виҫҫӗмӗш кунне вӗсем 
Палан варне ҫитрӗҫӗ. 
Ана курсан чӗрисем 
Хытӑ кӑлт-кӑлт сикрӗҫӗ. 



Палан варӗ тарӑн вар, 
Епле унта анас-ха. 
Ах, апла мар, апла мар, 
Анас пулать ҫапах та. 

Пӗр ҫӑкана касрӗҫ те, 
Ун хуппине сӳрӗҫӗ, 
Явса вӗрен турӗҫ те, 
Ҫавӑн тӑрӑх анчӗҫӗ. 

Палан варён тӗпӗнче 
Тар йӑвӑҫҫи курӑнать; 
Юманкка ун еннелле 
Юлташӗсемпе пырать. 

Хӗрӗх те пӗр курӑкпа 
Лартнӑ шывпа Юманкка 
Тар йӑвӑҫне аллипе 
Сӗркелерӗ тем тума. 

Унтан мӑка пуртӑпа 
Ана касма пуҫларӗ , 
Анчах пурти паллӑ та 
Йӑвӑҫ ҫинче тумарӗ . 

Вара ҫапла каларӗ : 
«Касӑл, касӑл, тар йӑвӑҫ, 
Тайӑл, тайӑл, тар йӑвӑҫ»,— 
Каллах касма тапратрӗ . 

Кач! кач! лартать—касӑлать . 
Тар йӑвӑҫҫи тайӑлать; 
Каснӑ ҫӗртен сӗт юхать, 
Иӑвӑҫ кутне кӳл тӑвать. 

Юманккаран тар юхать, 
Шӑпӑр-шӑпӑр тутарать; 
Каснӑҫемӗн касӑлать, 
Тар йывӑҫҫи тайӑлать. 

Ёҫес килет Юманккан, 
Вут пек ҫунать ӑшчикки, 
Ҫапах йӑвӑҫ касасран 
П ӑ р а х м а с т ь ун ал-ури; 



Ҫитменнине сӗт кӳлӗ 
Пуҫтарӑнать йӑвӑҫран, 
Ҫапах та вӑл: «Тем пулӗ»,— 
Тесе, ӗҫмест ҫавӑнтан. 

Улянккана пуртине 
Ывӑнсассӑн тыттарчӗ 
Тар йӑвӑҫне ӳкерме, 
Пӑртак хӑй канма тӑчӗ. 

Пӗр вунӑ хут пуртӑпа 
Лешӗ кач! кач! лартсассӑн, 
Тар йӑвӑҫҫи тайӑлса 
Ӳкрӗ, шалчи тулсассӑн. 

Тар йӑвӑҫҫи ӳксессӗн 
Куҫран-пуҫран ҫухалчӗ, 
Вӑл ҫухалсан, кӳлӗрен 
Сар Чӗкеҫ тухса тӑчӗ. 

* * 
* 

Пӑнтӑр-пӑнтӑр параппан 
Саосипеле ял янтрать, 
Юманккана ялти пуян 
Паянхи кун хӗр парать. 

Шап-шур халӑх туй курса 
Пуян патӗнче савӑнать. 
Сӑрипеле тӑранса 
Шыв пек ӑна тыткалать. 

Ҫӗрӗпеле туй сикет 
Яшсен чунне хускатса. 
Тул ҫутӑлать, ҫӗр иртет, 
Халӑх ҫапах ҫавӑнта. 

Хӗвел тухса хӑпарсан, 
Туй халӑхӗ ҫуй турӗ, 
Сарӑ пысӑк кӗлетрен 
Пӗркенчӗкпе хӗр тухрӗ. 

Ик кӗтеслӗ шыльӑка 
Ана илсе кӗреҫҫӗ; 



Ашшӗ -амӑш шыльӑкра 
Куҫҫулӗпе йӗреҫҫӗ . 

Парне парса ҫаврӑнсан, 
Татах килйышӗ йӗрет; 
Ашшӗ -амӑш тав тусан, 
Пӗркеячӗкпе хӗр хӳхлет: 

«Телейне те ыррине 
Аттем патёнче куртӑм, 
Хуйхипе те суйхипе 
Хӗр ӗмӗрӗнче паллашрӑм. 

Атте маншӑн кулянӑн 
Утӑ ҫулма кайсаосӑн, 
Улӗм мана астӑвӑн 
Тырӑ вырма тухсассӑн. 

Анне, хӗрне астӑвӑн 
Хӗлӗн вӑрӑм ҫӗрӗнче, 
Пайтах куҫҫуль юхтарӑн 
Хӑвӑн тёпел кукринче. 

Мамӑк минтер хӑпармасть 
Хӑмач пичё тӑвӑртан, 
Манӑн кӑкӑр ҫаврӑнмасть 
Пысӑк хуйхӑ курнӑран. 

Чёрё турат йӑмрасен 
Ҫил-тӑвӑлта хуҫӑлать, 
Хёр те ашшӗ килӗнчен 
Пёве ҫитсен уйӑрлать». 

Чӗкеҫ ҫапла шыльӑкра 
Хӳхле-хӳхле юр юрлать, 
Шап-шур халӑх йёри-тавра 
Куҫҫулӗне юхтарать. 

Хапха патне ҫын утать 
Пӗр-пӗринчен васкаса ; 
Юланутпа хёр каять, 
й ӗ р с е юрлать хумханса. 



Уй хапхинчен тухнӑ чух 
Пӗркенчӗкӗн ҫийӗнчен 
Саламатпа виҫӗ хут 
Ҫапрӗ кӗрӳшӗ хуллен. 

Туй халӑхӗ тайӑлать, 
Усӗр халӑх ҫывӑрать; 
Туй куракан саланать, 
Туй сӑрине вӑл мухтать 

• * 
* 

ГТирӗн ӗмӗр, яш ӗмӗр, 
Иртсе каять Чӗмпӗрте. 
Ӑслӑ пулас терӗмӗр, 
Ҫавӑнпа эпир ют ҫӗрте. 

Пысӑк ӑслӑ пулсан та, 
Юманккана ҫитес ҫук. 
Питӗ ҫирӗп пулсан та, 
Ваттисем пек пулас ҫук 

Ёлӗкхи пур чӑвашсем 
Пёчёккӗнех пётеҫҫё; 
Вёсен ёҫки-ҫикисем 
Хӑйсемпелех пӗтеҫҫӗ. 

Кармалта та ку чухне 
Пысӑк ёҫкё тумаҫҫё; 
Ҫимёк ҫинчи вӑйсене 
Выляма та пӑрахаҫҫё. 

Хёлён вӑрӑм ҫӗрӗнче 
Сарӑ хёрсем улахра 
Юманккапа Чӗкеҫе 
Асӑнаҫҫё юрӑра. 

Чёкеҫ туйӗ кӗрлени 
Йёри-тавра сарӑлнӑ , 
Вӑл ҫухалса тупӑнни 
Ёмёрлӗх ят хӑварнӑ . 

Хитре Чӗкеҫ юррине 
Халь те пулин юрлаҫҫӗ. 



Туй халӑхне йӗртнине 
Халап туса ваклаҫҫӗ . 

йӗри-тавра сӗм вӑрман 
Пулнӑ ӗлӗк Кармалӑн: 
К а р м а л ҫынӗ уй курман 
Уй хапхинчен тухсасҫӑн. 

Аҫта пӑхнӑ — сӗм вӑрман 
Кашла-кашла хумханнӑ ; 
Унпа тырӑ-пулӑран 
Ытла Кармал савӑннӑ . 

Халӗ вӑрман хӗррине 
Тӑрса юлнӑ ҫав Кармал, 
й ӑ в ӑ ҫ с е м те ку чухне 
Сайра кӑл-кал ӳсеҫҫӗ. 

Кармалӑн улӑхӗсем 
Халь те утӑ параҫҫӗ , 
Халь те Кармал ҫынӗсем 
Утӑ ҫулса тарлаҫҫӗ . 

Палан варне хам кайса,^ 
Хам куҫӑмпа хам куртӑм, 
Тарӑннинчен хӑраса 
Анса анчах курмарӑм. 

Пирӗн ялти сар хӗрсем 
Сӑнсӑр тискер яшсене: 
«Палан вартисемЬ — теҫҫӗ, 
Ҫывӑха та ямаҫҫӗ . 

Ҫынсем ӗҫне ӗҫлеҫҫӗ, 
Халапсене яраҫҫӗ ; 
Вӑхӑчӗсем иртеҫҫӗ, 
Варти шыв пек чупаҫҫӗ. 

Тем тӗрлё те шыв юхать, 
Тёрлӗ ҫӗре алӑтать. 
Тӗслӗрен ҫын ҫуралать, 
Пинтен пӗри чап ярать. 


